
N Sembilan dapat 600,000 dos vaksin bulan depan

N Sembilan dapat 600,000 dos vaksin
bulan depan

Oleh Mohd Amin Jalil - Jun 22,2021 @ 7:30pm
bhnews@bh.com.my

Khairy (kanan) bersama Aminuddin (dua dari kanan) selepas mesyuarat Badan
Bertindak Imunisasi COVID-19 (CITF) di Wisma Negeri di Seremban hari ini. - Foto
NSTP/Azrul Edham Mohd Aminuddin

SEREMBAN: Kerajaan akan membekalkan 600,000 dos vaksin kepada
Negeri Sembilan mulai bulan depan bagi mempercepatkan lagi Program
Imunisasi COVID-19 Kebangsaan (PICK) di negeri itu.

Menteri Penyelaras PICK, Khairy Jamaluddin Abu Bakar, berkata
peningkatan kes harian serta kluster termasuk membabitkan tempat kerja
dalam sektor industri, mendorong kerajaan menyegerakan pelaksanaan
program vaksinasi di negeri ini.

"Ini bagi membolehkan kadar suntikan hingga 20,000 dos sehari iaitu
kapasiti tertinggi setakat ini berbanding 2,000 dos sahaja ketika ini, dapat
dilaksanakan bermula Julai ini," katanya selepas Mesyuarat Bersama CITF
di Bilik Gerakan Wisma Negeri, di sini yang turut dihadiri Menteri Besar,
Datuk Seri Aminuddin Harun.

Mengulas lanjut, Khairy yang juga Menteri Sains, Teknologi dan Inovasi,
berkata penambahan jumlah vaksin itu akan disusuli dengan pembukaan

lebih banyak Pusat Penerimaan Vaksin (PPV) di negeri ini dalam tempoh
terdekat.

I DISYORKAN UNTUK ANDA

» PPV berskala besar diwujudkan di
setiap negeri - KJ

» Ucapan Perdana Menteri berhubung
perkembangan Program Imunisasi
COVID-19 Kebangsaan

« 'Banyakkan program 'outreach’ di
negeri'

» Kerajaan bekal sepenuhnya vaksin
untuk Sarawak

"Justeruy, kita yakin sasaran untuk memberikan suntikan vaksin kepada 80
peratusrakyat Negeri Sembilan akan dapat dicapai lebih awal iaitu pada
Oktober berbanding jangkaan sebelum ini pada Disember depan,’ katanya.

Dalam perkembangan berkaitan, Khairy berkata, sebanyak dua PPV
industri akan dibuka hujung bulan ini dan awal bulan depan di negeri ini.

PPV industri pertama akan dibuka di Dewan d Tempat Bandar Seri
Sendayan hujung bulan ini dan disusuli Dewan Pusat Komersial Catleya di
Senawang, dekat sini, bulan depan. Kapasiti suntikan di PPV industri
berkenaan adalah 1,500 dos sehari.

"Pembukaan PPV industri ini akan membabitkan beberapa syarikat yang
berdaftar menerusi Program Imunisasi Industri COVID-19 Kerjasama
Awam-Swasta (PIKAS). I VAKSIN

"Menerusi program PIKAS, kerajaan menawarkan kepada industri sertai
program vaksinasi, yang mana kerajaan hanya memberikan suntikan
vaksin secara percuma manakala kos-kos lain ditanggung pihak kilang,'
katanya.

Setakat ini 46 kilang di Negeri Sembilan sudah menyatakan persetujuan
menyertai Program PIKAS yang membabitkan 15,000 orang pekerja.

"Kita juga akan membuka lebih banyak PPV industri di lokasi seperti di
Rembau pada masa akan datang," katanya.

Berhubung vaksinasi dalam kalangan penghantar makanan dan petugas
kurier, Khairy berkata, ia akan bermula bulan depan.

